
marque d’oſtentation ny de pompeuſe apparence. Car on ne
peut mettre en doute, que l’vne & l’autre ne ſoient bien ſouuent
les maſques de la flatterie la plus ſeruile, comme celle-cy
eſt aſſeurément contraire à vne amitié ſans fard, & ſon irreconciliable
ennemie.

On peint encore cette Vertu nuë par les pieds, pource qu’il 
n’eſt point d’incommodité qu’elle n’endure pour le ſeruice de
ſon Amy : & luy fait-on pareillement embraſſer un ormeau ſec,
entouré d’vn ſep de vigne, afin de donner à connoiſtre par là,
Que l’Amitié ne doit pas moins paroiſtre dans les diſgraces
que dans les ſuccez fauorables, & qu’il n’eſt point d’amy ſi peu
vtile, qui ne puiſſe en quelque façon trouuer dequoy s’acquitter
des courtoiſies & des effets de bien-veillance qu’au beſoin
on luy teſmoigne.




Amovr dompté. V.


CEst vn Cupidon aſſis, le flambeau duquel ne paroiſt
point, & qui foule aux pieds ſon arc & ſes fleches.
Il tient de la main droite vn Horloge de ſable,
& de la gauche l’oyſeau communément appellé petit
Plongeon, qui eſt extremement maigre & décharné.

Le Temps & la Pauureté ſont les deux choſes les plus capables
d’eſteindre l’Amour. C’eſt à raiſon de cela qu’on luy met
en main vn Horloge, qui eſt le vray ſymbole du Temps, par qui
ſont moderées les inquietudes de l’eſprit, & les paſſions de l’ame.
Mais il remedie ſur tout à celle d’Amour, à cauſe qu’ayant
pour but la joüiſſance d’vne belle Maiſtreſſe, il faut neceſſairement
que la beauté venant à ſe chãger par la reuolution des ans,
le deſir ſe chãge auſſi, & que l’Ame ſe tourne à d’autres penſées.

La Pauureté produit encore le meſme effect ; & l’experience
nous monſtre, qu’il n’eſt point d’Amant que la miſere ne 
dompte, apres que pour aſſouuir ſes folles affections il a perdu
ſa ieuneſſe, & diſſipé ſa meilleure ſubſtance. Ce pauure Amour
que nous deſcriuons icy en ſert d’exemple par le chetif oyſeau
qu’il a ſur le poing : C’eſt vne maniere de Plongeon, que les
Grecs appellent Κιγκλὁς, qui ſelon Suidas, eſt ſi chetif, que
n’ayant pas la force de ſe faire vn nid, il eſt contraint d’aller
couuer dans celuy des autres oyſeaux.

Aux deux remedes d’Amour que nous venons de donner, le
ſeuere Crates, Philoſophe Thebain, en adjouſte vn troiſieſme,

